Y Gemau Olympaidd – Yr Olympics

Nadia Comăneci – Montreal 1976: Perffaith
· Oes yna rywun wedi dweud wrthych chi eich bod chi’n berffaith? Yn anffodus does na neb wedi dweud wrtha i mod i’n berffaith!
· Ydych chi’n nabod rhywun sy’n berffaith? Rhywun sydd byth â blewyn allan (mas) o le? Rhywun sy’n cael 100% yn mhob prawf? Rhywun sy byth yn ddi-amynedd, byth yn flin na chas, byth yn hunanol, sydd yn garedig a chyfeillgar bob amser. Fyddech chi’n hoffi cael eich nabod fel rhywun perffaith?
· Yn y Gemau Olympaidd yn 1976, yn Montreal yn Canada, cystadlodd merch ifanc 14 oed o’r enw Nadia Comăneci (Comanetch – fel y sŵn ar ddechrau ‘cheque’). Roedd hi’n aelod o dîm gymnasteg Romania.

· Roedd sgiliau gymnasteg Nadia yn arbennig – roedd hi’n well na neb a welwyd erioed o’r blaen. Fe synnodd y byd i gyd wrth ei gwylio’n cystadlu ar yr ‘uneven bars’ – a chododd y gynulleidfa fawr ar ei thraed pan enillodd hi’r sgôr uchaf posib – sef 10 allan/mas o 10 – neu’r ‘perfect ten’. Doedd na neb erioed wedi cael 10 wrth gystadlu mewn cystadleuaeth gymnasteg o’r blaen – a doedd y bwrdd sgorio ddim ond gyda lle i dri digid – y sgôr uchaf oedd yn gallu cael ei ddangos ar y bwrdd oedd 9.99.  
· Doedd yna neb yn disgwyl perffeithrwydd y diwrnod yna yn Montreal, felly dangosodd sgôr Nadia ar y bwrdd sgorio fel un - 1.00 (un pwynt zero zero). Aeth Nadia ymlaen i ennill tri medal aur yn y Gemau Olympaidd yn Montreal a daeth yn fyd-enwog dros nos.
· Mae perffeithrwydd yn brin iawn. Mae’r Beibl yn dweud nad oes dim un ohonon ni’n berffaith a ‘does neb wedi gallu cyrraedd safon berffaith Duw ar eu pennau eu hunain’. (Rhufeiniaid 3:23) 
· Enillodd Nadia Comăneci farciau perffaith drwy waith caled ac ymdrech, ond fel mae’r Beibl yn ddweud, fedrwn ni ddim cyrraedd ‘safon berffaith Duw ar eu pennau eu hunain’. Felly, os ydy gwaith caled ac ymdrech ddim am weithio – beth ydy’r ateb?

· Mae’r Testament Newydd yn dweud fod ‘Duw yn berffaith deg’, (Rhufeiniaid 3:25) a’i fod o wedi trefnu ffordd i bawb gael perthynas iawn hefo fo – trwy gredu yn ei fab Iesu Grist. Y rhai sy’n credu sy’n cael perthynas iawn gyda Duw, am fod Iesu y Meseia wedi bod yn ffyddlon (Rhufeiniaid 3:22)
· Pan dych chi’n gwylio’r Gemau Olympaidd cofiwch am Nadia Comăneci a’i sgôr perffaith, a chofiwch bod gobaith i ni i gyd.

· Gweddïwn:  
Diolch i ti am y doniau a’r sgiliau ti’n eu rhoi i bobl y byd. Diolch am ein hysbrydoli ni drwy ddangos i ni fod gwaith caled ac ymdrech yn gallu ein helpu ni i lwyddo yn ein bywyd bob dydd. Er nad ydyn ni’n berffaith rwyt ti’n ein caru ni, ac eisiau i ni gael perthynas iawn hefo ti – felly diolch am yrru dy fab perffaith, Iesu Grist i’r byd. Amen.

